
djadi sabegitoe banjaknja lantaran renten berenten. Hal itoe soeda membikin Lie In djadi sanget terkedjoet dan ampir sadja djato pangsan. Tapi blakangan The Hoay Tjiong kasi advies pada Lie In boeat kasiken sadja iapoenja gadis pada iapoenja madjikan boeat goendik jang kaampat, boekan sadja itoe oetang aken dibikin loenas sama sekali, hanja bakal dikasiken lagi saratoes tail perak boeat Lie In poenja onkost hari toewa sama istrinja.

,,Lie In minta tempo satoe boelan boeat berpikir. Tiga hari berselang itoe tempo soeda sampe, tapi Lie In dengen tetep menolak kainginannja. The Tay Hou, dengen membilang bahoea lebih soeka ia mati dari pada kasiken iapoenja anak prampoean mendjadi itoe ljnta darat poenja goendik. The Hoay Tjiong berlaloe dari waroengnja Lie In dengen mengantjem. Tida lama kamoedian lantes dateng bebrapa belas moerid-moeridnja The Tay Hou, dengen satjara paksa ia menagih itoe oetang, jang katanja sekarang soeda berdjoemblah tigaratoes toedjoepoeloeh delapan tail, sebab ditambah lagi sapoeloeh procents renten, dalem itoe satoe boelan. Blakangan lantaran Lie In tida bisa membajar, dengen satjara koerangadjar sekali itoe kawanan
pendjahat masoek ka dalem roemah, maoe merampas pada Lie Kiauw Tjia, anak prampoeannja Lie In.

„Roepanja itoe perboeatan koerangadjar soeda membikin Lie In djadi sengit sekali, hingga ia meloepaken badannja jang lemah dan oemoernja jang soeda toewa, bikin perlawanan pada itoe kawanan boeaja darat, soeroeannja The Tay Hou, jang soeda tentoe sadja lantes dilabrak kalang-kaboet hingga Lie In mendapet loeka-loeka berat dan djato pangsan. Meliat itoe keadahan, itoe kawanan boeaja darat boeroe-boeroe menjingkir dari waroeng koewehnja Lie In.

